VERLENG VERLOF MET OPENBARE VAKANSIEDAE WAT IN VERLOF VAL 
Gemeentebestuurder skryf:
Die predikante in ons kerk moet ooreenkomstig die verlofreglement in die kerkorde jaarliks 42 kalenderdae se betaalde verlof ontvang.
Hier bestaan onsekerheid of hulle verlof verleng moet word met die vakansiedae wat in hul verlofperiode val. U mening sal waardeer word.
Antwoord:
Artikel 20(8) van die Wet op Basiese Diensvoorwaardes bepaal dat indien ’n openbare vakansiedag op ’n dag in ’n werknemer se jaarlikse verlof val waarop die werknemer gewoonlik sou gewerk het, die werkgewer aan die werknemer ’n bykomende dag se verlof met betaling moet toestaan.
Kragtens hierdie wetsartikel moet ’n predikant se verlof dus verleng word met enige openbare vakansiedae wat in sy verlof val.
Dit is egter waar dat die bepalings van die wet slegs verwys na die diensvoorwaardes soos deur die wet bepaal. Wat jaarlikse verlof betref, vereis die wet dat 21 opeenvolgende dae, dit wil sê kalenderdae, jaarlikse verlof met volle betaling toegestaan moet word ten opsigte van elke jaarlikse verlofsiklus. 
Die kerkraad het dus as werkgewer die reg om in die dienskontrak met jul leraar(s) ooreen te kom dat – omdat hulle op 42 kalenderdae geregtig is wat beduidend meer as is die 21 dae wat die wet voorskryf – hul jaarlikse verlof nie verleng sal word met die openbare vakansiedae wat in die verlof mag val nie. Indien daar nie so ’n skriftelike ooreenkoms bestaan nie, sal die bepalings van die wet geld.
Dit is interessant om daarop te let dat meer en meer makrogemeentes deesdae kontrakte met hul predikante sluit om ’n werkweek van 45 uur te werk met 30 dae verlof per jaar. Daar word dan gewoonlik ook ooreengekom dat hulle alle naweke waarop hulle nie preek nie, vry kan kry.
